
Sağlam bir cəmiyyətə sahib olmaq istəyi hər kə-
sin istəyi olsa da, əksər hallarda biz buna nail olmaq 
istiqamətində çox önəmli olan bir məsələni çox za-
man diqqətdən qaçırırıq. Bu gün hər bir ailədə, hər 
bir icmada tərbiyə olunan uşaq sabah həmin cəmiy-
yətin qurucusuna çevrilir və cəmiyyətdə baş verən 
bir çox problemlər, istər sosial, istərsə də sağlam-
lıq problemləri məhz həmin o uşağın necə tərbiyə 
olunduğunun nəticəsini əks etdirir. Gələcək nəsillə-
rin sosial-iqtisadi, tibbi rifahını düşünürüksə gənc 
nəslin şəxsi keyfiyyətləri və sağlamlığının düzgün 
formalaşması üçün münbit mühitdə böyüməsinə xü-
susi diqqət ayırmalıyıq.

Uşaqlıqda yaşadığımız hadisələr, qazandığımız 
təcrübələr, həmçinin onların bizə olan mənfi və 
müsbət təsirləri barədə çoxlu elmi məlumatlar möv-
cuddur. Bu gün Neqativ Uşaqlıq Təcrübələri (bun-
dan sonra NUT) adlandırdığımız və insanın həya-
tında ciddi təsirləri olan yaşanmış təcrübələr elmi 
araşdırmaçıların diqqət mərkəzindədir. NUT-lar 
uşaqlıq dövründə, yəni 0-18 yaşlar arası dövrdə baş 
verən zorakılıq, sui-istifadə və ya laqeydlik, ailədə 
zorakılığın şahidi olmaq, ailə üzvünün intihara cəhd 
etməsi, vəfat etməsi, müharibə, təbii fəlakətlər və 
s. kimi potensial travmatik hadisələrdir. Uşaqlıqda 
baş verən belə travmatik hadisələr emosional olaraq 
ağrılı və ya narahatedici olmaqla yanaşı illər boyu 
davam edən təsirlərə malik ola bilir [1].

Ümumdünya Səhiyyə Təşkilatının (ÜST) məlu-
matlarına əsasən, Neqativ Uşaqlıq Təcrübələri (NUT) 
uşaqların erkən yaşlarda məruz qala biləcəyi ən inten-
siv və tez-tez baş verən stress mənbələrindən biridir.

Davranışı öyrənən elm sahələrində və biotibbdə 
də həyatın erkən illərindəki psixo-sosial stresin fi-
ziki sağlamlıq üzərində uzunmüddətli təsiri hipote-
zinə maraq getdikcə artır [2] [3].

NUT ilə bağlı olan uzunmüddətli sağlamlıq və 
sosial risklərin mövcudluğu danılmazdır. Uzun illər 
aparılmış araşdırmalar nəticəsində məlum olmuşdur 
ki, bir şəxs nə qədər çox Neqativ Uşaqlıq Təcrü-
bələri barədə məlumat verirsə, həmin şəxsin yetkin-
lik yaşında ciddi psixi xəstəliyə tutulma ehtimalı da 
bir o qədər çox olur.

Nigeriyada 2010-cu ildə Bibilola D. Oladeji, Vi-
ctor A. Makanjuola, Oye Gureje tərəfindən aparılan 
“Ailə ilə əlaqəli Neqativ Uşaqlıq Təcrübələri psixiat-
rik pozuntular üçün risk faktorları kimi” araşdırması-
nın nəticəsində ailədə zorakılığı əks etdirən valideyn 
cinayəti, valideynlərin psixi xəstəlikləri, valideyn-
lərin narkotik aludəçiliyi kimi mənfi təcrübələri ya-
şayan uşaqların yetkinlik dövründə psixi sağlamlıq 
problemləri ilə qarşılaşma ehtimalının daha yüksək 
olduğu aşkar edilmişdir. Araşdırmaya cəlb olunmuş 
respondentlərin demək olar ki, yarısı 16 yaşından 
əvvəl ailə kontekstində Neqativ Uşaqlıq Təcrübəsi 
yaşadığı barədə məlumat vermişdir [4].

Başqa bir tədqiqatda da ümumilikdə 17.000-dən 
çox yetkin insanın tibbi nəticələri öyrənildikdən 
sonra onların uşaqlıqda ailə zorakılığı, sui-istifadə 
və ya etinasızlıq kimi stressorlarla, yəni bir sözlə 
NUT-la qarşılaşmış olub-olmamaları araşdırılmış-
dır. Tədqiqat nəticəsində məlum olmuşdur ki, erkən 
uşaqlıq dövründə, xüsusən 0-5 yaş arası dövrdə da-
vamlı NUT-a məruz qalanlar arasında erkən ölüm 
hallarının [5], autoimmun pozğunluqların [6] rast 
gəlinməsi qarşılaşmayanlara görə 2.5 dəfə artıqdır.

ABŞ-da 18–34 yaş arası gənc yetkinlər arasında 
aparılan başqa bir tədqiqatda göstərilir ki, Neqativ 
Uşaqlıq Təcrübələri ürək-damar problemlərini və 
onun səbəblərini formalaşdıra bilər. Ümumiyyətlə 
ABŞ-da gənc yetkinlər arasında ölümün dördüncü 
ən yayılmış səbəbi ürək xəstəlikləridir. [7]

Həmçinin 2020-ci ildə Ümumdünya Səhiyyə 
Təşkilatının (ÜST) yayımladığı ən son məlumatlara 
görə, Azərbaycanda koronar ürək xəstəliyi səbəbin-
dən ölənlərin sayı 33.319 olmuşdur, bu da ümumi 
ölümlərin 42,39%-ni təşkil edir. Yaşa görə tənzim-
lənmiş ölüm nisbəti hər 100.000 nəfərə 388.41-dir 
və bu, kifayət qədər yüksək göstərici Azərbaycanın 
dünya üzrə 2-ci sırada bərqərar olmasına gətirib 
çıxarır [8]. 

Həmçinin son 35 il ərzində Azərbaycanda əhali-
nin üzləşdiyi problemlər: müharibə, qaçqınlıq, məc-
buri köçkünlük, Sovetlər birliyinin dağılması kimi 
cəmiyyətdə baş verən siyasi-iqtisadi dəyişikliklər 
kimi halların uşaqlıq dövründə yaşanan çoxşaxəli 

NUT-lara səbəb olma ehtimalı danılmazdır.
Son illər, İsraildə yaşayan və Avropadan köç 

edən insanlarla bağlı bir araşdırma ortaya çıxmış-
dır. Müharibə sonrası İsraildə həyat sürən, xü-
susən də Holokostda təqib olunan çox sayda yə-
hudi əsilli köçkünlər arasında xərçəng xəstəliyinin 
rastgəlmə tezliyinin yüksək olduğu müəyyən edil-
mişdir.1940–1945-ci illərdə doğulanların, yəni 5 ya-
şından əvvəl çox ağır şəraitlərə məruz qalan insan-
ların arasında bu göstəricinin daha yüksək olduğu 
müşahidə edilmişdir. Bu şəxslərdə xərçəng xəstəli-
yinə tutulma hallarının müharibədən öncə dünyaya 
gəlmiş insanlara nisbətən 3,5 dəfə yüksək olduğu 
məlum olmuşdur [9].

Bu gün beynəlxalq təcrübədə yuxarıdakı kimi bir 
çox məsələlərdə NUT-un rolu araşdırılır.

Bu istiqamətdən yanaşmanın geniş vüsət alması 
və bu gün Azərbaycanın kardiovaskulyar xəstəliklər 
reytinqində ikinci sırada olması və yuxarıda qeyd 
etdiyimiz sosial siyasi dəyişikliklər bizi Azərbay-
canda 0-18 yaş qrupu əhali arasında NUT-un yaşan-
ma tezliyini araşdırılması sahəsində tədqiqat apar-
mamıza təkan verdi. 

Tədqiqat aləti olaraq ACE-Q beynəlxalq sorğu 
aləti seçildi. Alətin respondentlərin özləri tərəfindən 
heç bir kənar müdaxilə olmadan asanlıqla dolduru-
la bilir olması, anonimliyi onu tədqiqat üçün əlve-
rişli etmişdir. Neqativ Uşaqlıq Təcrübələri Sorğusu 
(ACE-Q) 18 yaşından əvvəl müştərinin yaşadığı 
mənfi və ya travmatik təcrübələri ölçmək üçün 10 
maddədən ibarət bir alətdir. ACE-Q, müştərinin 
uşaqlıqda psixoloji, fiziki və cinsi istismara məruz 
qalmasını, həmçinin ailə daxilindəki disfunksiya-
ları, o cümlədən ev zorakılığı, narkotik istifadə və 
həbsə girmə hallarını yoxlayır. [10]

Felitti V. J., Anda, R. F., Nordenberg D, William-
son D. F., Spitz A. M., Edwards V., Koss M. P., & 
Marks J. S. tərəfindən tərtib edilmiş bu alət 1998-
ci ildə “Uşaqlıqda istismar və ailə disfunksiyasının 
yetkinlərdə ölümlərin aparıcı səbəbləri ilə əlaqəsi. 
Neqativ Uşaqlıq Təcrübələrinin (ACE) Araşdır-
ması” adlı tədqiqatda da istifadə edilmiş və həmin 
tədqiqatın nəticəsi Amerika "Preventiv Tibb" jurna-
lında dərc edilmişdir [11].

2024-cü ilin avqust -oktyabr ayları arasında apar-
dığımız tədqiqatımızda 491 nəfər 18 yaşından yuxarı 
olan respondent iştirak etdi. Respondentlərin suallara 
tam səmimi və sərbəst şəkildə cavab vermələri üçün 
sorğu anonimlik təmin edilməklə həyata keçirildi. 

Azərbaycan konteksti nəzərə alınaraq şəhər və 
kənd yerlərində əhalinin yanaşma, təhsil, məlumat-
lılıq səviyyəsinin müxtəlif olmasını nəzərə alaraq, 
respondentlərin öz uşaqlıq dövrünü kənd və ya 
şəhərdə keçirmələri barədə də sual anket hissəyə 
əlavə edildi. İştirak edənlərin 50.2 %-nin şəhər, 19.6 
%-nin rayon mərkəzi, 24.2 %-nin öz uşaqlıq dövrlə-
rini kənddə keçirdikləri müəyyən edildi.

Sorğuda 19-65 yaş və daha böyük yaş qrupundan 
olan respondentlər iştirak etdilər. Onların yaş qrupları 
üzrə bölgüsü aşağıdakı diaqramda göstərildiyi kimidir:

Həmçinin respondentlər içərisində müəllim, hə-
kim, vətəndaş cəmiyyəti nümayəndələri, reabilita-
siya mütəxəssisləri, fermer, mühəndis, hüquqşünas, 
müxbir, dövlət qulluqçusu, saç ustası, vergi müfət-
tişi, tələbə, işsiz insanların da olduğu çox geniş bir 
spektri əhatə edir.

ASE-Q sorğu alətinin ilk sualı respondentlərin 
evdə 18 yaşınadək hər hansı emosional zorakılıqla 
üzləşib-üzləşməmələrini araşdırmaq məqsədi daşı-
yır və cavab olaraq 21.1% sualı “bəli” deyə cavab-
landırmışdır və uşaqlıq dövründə emosional zorakı-
lıq yaşadığını təsdiqləmişdir.

 İkinci sualda ailədaxili fiziki zorakılığa məruz 
qalma halı araşdırılmışdır. 20.8% şəxsin valideynlə-
ri və ya onlarla yaşayan hər hansı bir şəxs tərəfindən 
fiziki zorakılığa məruz qaldığı aydın olmuşdur. 

 3-cü sualda respondentdən 5 yaş böyük insan 
tərəfindən 18 yaşınadək seksual nəvazişə və ya cinsi 
zorakılığa məruz qalma halları araşdırılarkən 8.6% 
respondentin məruz qalma halları müəyyən edil-
mişdir. Buraya seksual xarakterli toxunma, nəvaziş, 
ənənəvi və qeyri-ənənəvi cinsi zorakılıq halları aid 
edilir.

4-cü olaraq uşaqlıq dövründə çox geniş yayılmış 
və zərərli olması hesab edilməyən və bir çox hal-
larda NUT hesab edilməyən sevgisizlik, qayğıdan 
məhrum olma kimi etinasızlığa məruz qalma halları 
araşdırılır. 25.5 % respondent etinasızlıqla üzləşdi-
yini etiraf etmişdir.

5-ci sual daha ciddi və görünən ac qalma, gigiye-
na qaydalarına əməl edilməməsi, valideyn laqeydli-
yi (valideynlərin içki aludəçiliyi kimi hallarda) kimi 
etinasızlıq əlamətlərini araşdırır. Respondentlərin 
5.5 %-i bu sualı “bəli” deyə cavablandırmışdır. 

Bildiyimiz kimi valideyn boşanmaları da göstər-
dikləri təsirə görə uşaqlıqda yaşanılan NUT he-
sab olunur. 6-cı sual məhz bu məsələni araşdırır. 
Respondentlərin 14.7 %-i tək valideynli ailədə ya-
şadıqları barədə məlumat vermişdir.

7-ci sual valideyn tərəfindən göstərilən fiziki 
zorakılığın davamlı olma hallarını araşdırır. 9.6 % 
respondent yaşanılan fiziki məruz qalmanın davam-
lı olduğunu söyləmişdir.

8-ci sual respondentin zərərli vərdişləri olan bir 
şəxslə uşaqlıq dövründə münasibətinin olub-olma-
masını aydınlaşdırır. 8.6 % respondent həyatlarının 
ilk 18 ilində alkoqol və ya narkotik problemi olan 
bir insanla bir yerdə yaşadığını söyləmişdir.

9-cu sualda NUT hesab edilən ailədə psixi 
xəstələrin, əqli əlilliyi olan insanın olma ehtimalı və 
ya suisidə cəhd araşdırılır. 11.4 % respondent sualı 
“Bəli” deyə cavablandırmışdır.

Ailə üzvlərindən kiminsə həbsdə olması ehtima-
lını araşdıran 10-cu suala respondentlərin 3.5 %-i 
müsbət cavab vermişdir. 

Yaşanılan NUT-ların sağlamlığa təsirinin öyrə-
nilməsi üçün məlumatlar əldə edildikdən sonra hər 
bir iştirakçının topladığı ballar hesablandı və buna 
əsasən onların sağlamlıq riskləri, narkotik asılılığı 
və içki aludəçiliyi kimi hallara məruz qalma riski 
müəyyən edildi. 

Respondentin balının yüksək olması (4 bal və 
daha yüksək) klinik əhəmiyyət kəsb edir, onun daha 
çox uşaqlıq dövrü mənfi təcrübələr yaşadığını və 
sağlamlıq, sosial və ya digər rifah problemlər üçün 
daha yüksək riskin olduğunu göstərir. 

Tədqiqatımızın nəticəsi olaraq respondentlə-
rin 1 və daha artıq bal alaraq ailədaxili NUT-a 
məruz qalması prevalensinin 48.8%, NUT-la 
qarşılaşmamış respondentlərin prevalensinin 
51.2%, olması məlum oldu.

Ballar üzrə prevalensə gəldikdə isə respondent-
lərin 31%-i bir NUT, 23.8%-i iki NUT,16.3%-i üç 
NUT, 12.1%-i dörd NUT, 6.3%-i beş NUT, 5.4%-
i altı NUT, 1.3%-i yeddi NUT, 1.7%-i səkkiz NUT 
barədə məlumat verir.

Beynəlxalq tədqiqatlara əsasən ACE-Q balı 0 
olan insanlarla müqayisədə, ACE-Q balı 4 olan 
şəxslərin siqaret çəkmə ehtimalı iki dəfə, depressiya 
yaşama ehtimalı 5 dəfə, alkoqol asılılığı ehtimalı 7 
dəfə, narkotik maddə istifadəsi ehtimalı 10 dəfə və 
intihara cəhd etmə ehtimalı 12 dəfə daha çoxdur. 

Ümumilikdə tədqiqatımızın nəticəsi həyatları-
nın ilk 18 ilində NUT yaşamış insanların 26.8% 
də (bütün NUT yaşayanlar içərisində 64 nəfərdə 
4+ bal qeyd olunmuşdur) yüksək riskin olduğu-
nu göstərir. 

Bu mövzuda olan beynəlxalq araşdırmalarda bü-
tün böyüklərin əksəriyyəti (52%-75%) ACE-Q üzrə 
bir və ya daha yüksək bal alır (CDC, 2010; Edwards 
və digərləri, 2007; Ford və digərləri, 2011; Ramiro 
və digərləri, 2010; Rothman, Bernstein və Strunin, 
2010). [12] 

Başqa bir beynəlxalq tədqiqatda bu prevalensi 
araşdırmış olan digər tədqiqatlar (22 ölkədən 206 

tədqiqat) öyrənilmişdir. Nəticədə NUT-ların beş 
səviyyəsinin ümumi prevalensi aşağıdakı kimi ol-
muşdur: NUT yaşamayanlar- 39.9%; bir NUT üçün 
22.4%; iki NUT üçün 13.0%; üç NUT üçün 8.7% və 
dörd və ya daha çox NUT üçün 16.1% . [13]

Hughes və həmmüəllifl ərinin 2017-ci ildə apar-
dığı başqa bir tədqiqatda ümumi əhalinin az bir his-
səsinin (5%-10%) 4 və ya daha yüksək bal alması 
diqqətə çatdırılır [14].

Beləliklə, müxtəlif araşdırmalara nəzər saldığı-
mızda məlum olur ki, NUT-lar bütün populyasiya-
larda ümumi əhali arasında geniş yayılmışdır, lakin 
onların prevalensi fərqliliklər göstərir.

NUT-lar fərdi rifah, əhalinin sağlamlığı üçün 
əsas təhdidlərdən biridir. Buna görə də bu gün bu 
problemə qlobal miqyasda və təcili həll edilməli bir 
sosial məsələ kimi yanaşılması labüddür. Bu gün 
kifayət qədər öyrənilən NUT-ların həm yaxın, həm 
də uzaq gələcəkdə insan sağlamlığına, onun sosial 
rifahına göstərdiyi təsiri nəzərə alaraq, bunun qarşı-
sının alınması üçün strategiyaların, həm də nəticəyə 
müdaxilələrin hazırlanması cəmiyyətin qarşısında 
duran bir sosial problemdir. Yayılmanı azaltmaq 
və NUT-un təsirlərinin şiddətini yüngülləşdirmək 
üçün, gələcək nəsillərin sağlamlığına olan zərərli tə-
sirləri azaltmaq üçün hər bir populyasiya daxilində 
yaşanılan NUT-ların öyrənilməsi, xüsusiyyətlərinin 
araşdırılması, müxtəlif əhali qrupları arasında pre-
valensin öyrənilməsi, sosial-demoqrafik xüsusiy-
yətlərin öyrənilməsi mühüm əhəmiyyət kəsb edir. 
Bu hədəfl i profilaktik tədbirlərin planlanması və 
həyata keçirilməsi üçün zəmin yaradır və hər qrup 
üçün məhz onun ehtiyaclarına uyğun tədbirlərin təş-
kil edilməsinə imkan verir.

XÜLASƏ
Məqalədə bu gün uzun zamandakı təsirlərinə 

görə dünya təcrübəsində çox geniş araşdırılmaqda 
olan Neqativ Uşaqlıq Təcrübələrinin Azərbaycanda 
rastgəlmə tezliyi və digər xüsusiyyətlərinin araşdı-
rılması məqsədilə aparılmış tədqiqatın nəticəsindən 
bəhs edilir. Neqativ Uşaqlıq Təcrübələrinin yaxın 
və uzaq gələcəkdə insan sağlığı üzərində təsirlə-
rinə aid olan müxtəlif araşdırmalar mövcuddur. Bu 
araşdırmaların nəticələrinə görə uşaqlıqda Neqativ 
Uşaqlıq Təcrübələri yaşayan insanların gələcəkdə 
narkotik istifadəsi də daxil olmaqla, bir sıra zərərli 
vərdişlərə aludə olma, psixi xəstəliklər və ürək-da-
mar xəstəliyinə tutulma ehtimalı digərlərinə görə bir 
neçə dəfə çoxdur. Məqalədə bu sahədə aparılan bəzi 
beynəlxalq tədqiqat işlərinin nəticələri Azərbaycan-
dakı tədqiqatın nəticəsi ilə müqayisəli şəkildə təsvir 
edilmişdir.

Həmçinin Azərbaycanda Neqativ Uşaqlıq Təc-
rübələrinin yaşanma tezliyi (prevalensi) araşdırıla-
raq həyatının ilk 18 ilində belə təcrübələri yaşamış 
insanlar arasında risk qrupuna daxil olan insanların 
faiz dərəcəsi müəyyən edilmiş, məhz hansı təcrübə 
və ya zorakılıqların yaşandığı, bu təcrübələrin ailə 
daxili və ya cəmiyyətlə əlaqədar olması və s. kimi 
suallara cavab axtarılmışdır.

Açar sözlər: Neqativ Uşaqlıq Təcrübələri, uşaqla-
ra qarşı zorakılıq, mənfi uşaqlıq təcrübələri, boşan-
manın uşaqlara təsiri, NUT-un səbəb olduğu sağ-
lamlıq riskləri, erkən ölüm, erkən kardiovaskulyar 
xəstəliklər, NUT.

Ulviyya Mirzayeva

Investigation of the prevalence and 
characteristics of Adverse Childhood 

Experiences in Azerbaijan
 SUMMARY

The article discusses the results of a study condu-
cted to investigate the frequency and other features 
of Adverse Childhood Experiences (ACEs) in Azer-
baijan. These experiences are currently being wi-
dely studied globally due to their long-term effects. 
Numerous investigations have explored the impact 
of ACEs on human health, both in the short term 
and long term. According to the findings, individu-
als who have experienced ACEs are several times 
more likely than others to develop harmful habits, 
such as drug use, mental illness, and cardiovascular 
diseases in the future. Additionally, the article com-
pares the results of international research studies in 
this field with findings from research conducted in 
Azerbaijan.

The prevalence of ACEs in Azerbaijan was also 
examined, and the percentage of individuals in the 
risk group - those who experienced such adversities 
in their first 18 years - was determined. The study 
sought to answer questions regarding the nature of 
these experiences, whether they involved intra-fa-
mily or societal violence, and other related factors.

Keywords: Adverse Childhood Experiences, vio-
lence against children, effects of divorce on child-
ren, health risks caused by ACEs, early death, early 
cardiovascular diseases, ACE 

Ульвия Мирзаева

Исследование распространенности и 
характеристик негативного детского 

опыта в Азербайджане 
РЕЗЮМЕ

В статье рассматриваются результаты иссле-
дования, проведенного с целью изучения часто-
ты и других характеристик негативного детско-
го опыта в Азербайджане, который в настоящее 
время широко изучается в мировой практике из-
за его долгосрочных последствий. Существует 
множество исследований, посвященных влия-
нию негативного детского опыта на здоровье че-
ловека в краткосрочной и долгосрочной перспек-

тиве. Согласно результатам этих исследований, 
люди с негативным детским опытом в несколько 
раз чаще развивают ряд вредных привычек, та-
ких как употребление наркотиков, психические 
заболевания и сердечно-сосудистые заболева-
ния. В статье также представлены результаты 
некоторых международных исследований, про-
веденных в этой области, в сравнении с данными 
исследований, проведенных в Азербайджане.

Кроме того, была исследована распростра-
ненность негативного детского опыта в Азер-
байджане, а также определен процент людей в 
группе риска среди тех, кто пережил такие трав-
мы в возрасте до 18 лет. Были заданы и предо-
ставлены ответы на вопросы о том, какой имен-
но опыт или насилие были пережиты, связаны 
ли эти события с семьей или обществом и т. д.

Ключевые слова: Негативный детский опыт, 
насилие в отношении детей, влияние развода 
на детей, риски для здоровья вызванные НДО, 
преждевременная смерть, ранние сердечно-со-
судистые заболевания.


